
Etorkinentzat D ereduari buruzko hezkuntza gida egin dute Sakanan 

Etorri berriek seme-alabak A ereduan eskolatzeko duten joera aldatu nahi du mankomunitateak 

EDURNE ELIZONDO - IRUÑEA 

Sakanako Mankomunitateak eskualdeko hezkuntza gida prestatu eta argitaratu du. Gidaren helburuaren berri izateko, argigarria da izenburua: Sakanako hezkuntza Gida. D eredua: aukerarik onena. Sakanako ikastetxeen inguruko informazioa zabaltzea da gidaren xedea. Arreta berezia eskaini die ereduei, eta, haien artean, D ereduari. Hartzaile zehatza izan du buruan Sakanako Mankomunitateak gida prestatzerakoan: etorkinak. Haiei zuzendu nahi dizkie Sakanako Mankomunitateko Euskara Zerbitzuak D ereduari buruzko argibideak. 

Gida, hala ere, euren seme-alabak lehendabizikoz eskolatuko dituzten guraso guztiei helaraziko diete Mankomunitateko arduradunek. Eskualde horretako ikastetxeetan A eta D ereduak eskaintzen dituzte. Gurasoei gogora ekarriko diete A ereduan irakaskuntza gaztelaniaz dela, eta, euskara, berriz, ikasgai bat. Alderantzizkoa da D eredua. Euskaraz da irakaskuntza, eta gaztelania ikasgai bat. 

Etorkinen joera aldatu nahi dute 

Orain arte A ereduaren aldeko apustua egin dute etorkinek Sakanan. Nafarroan, oro har, gaztelaniaren aldekoa da etorkinek eskolan egindako apustua. Sakanako Mankomunitateak aipatutako datuen arabera, 2003-2004ko ikasturtean 6.745 ikasle atzerritar zegoen Nafarroan, eta haietako 20 besterik ez zeuden A eta D ereduetan. Gainerakoek G ereduan eman zuten izena. «Apustu garbia egin nahi dugu etorkinak D ereduan eskolatu daitezen; hau da, A ereduan matrikulatzeko dagoen joera aldatzeko», azpimarratu dute Sakanako Mankomunitateko arduradunek. «Etorkinen eta bertakoen seme-alabentzat gauza bera nahi dugu: eskolak bi hizkuntzak ikastea bermatzea». 

Sakanako Mankomunitateak esku artean dituen datuen arabera, ia mila etorkin daude eskualdean. Nolanahi ere, duela lau urte ingurukoak dira datuok; pentsatzekoa da kopurua askoz ere handiagoa izanen dela gaur egun.Marokon eta Ekuadorren jaioak dira Sakanan bizi diren etorkin gehienak. Errealitate hori gertutik aztertu du Sakanako Mankomunitateak eta hainbat ekimen jarri ditu abian etorkinei zuzenduta, hizkuntzaren bidezko integrazioa lortzeko asmoz.Etorkinei harrera egiteko liburuxka plazaratu zuen Sakanako Mankomunitateak lehendabizi. Argitalpen horretan eskualdearen aurkezpena egiten zuen mankomunitateak, eta eskaintzen dituen zerbitzuen berri ematen zien etorkinei. Euskarari, gainera, arreta berezia eskaini zioten liburuxkan, «euskara Sakanako hizkuntza» dela azaltzeko. Hiztegitxoa ere jaso zuen liburuxka horrek etorkinentzat.Sakanan, halaber, etorkinentzako harrera ikastaroak egin dituzte. Besteak beste, hitzarmenak sinatu ditu mankomunitateak etorkinentzako euskara ikastaroak antolatzeko euskaltegietan.Jardunaldiak egin dituzte, gainera, eskualdean, immigrazioari buruz. Jardunaldiak Sakanako gizarte eragileentzat eta, oro har, interesa izan duten herritar guztientzat egin dituzte, etorkinen errealitatea hobeki ezagut dezaten. Ekimen sorta zabal horren baitan sartu behar da, halaber, atzo Lakuntzan aurkeztutako Sakanako hezkuntza gida. 

